
        
            
                
            
        

    
	З. ДАЛХЖАВ

	 

	ЭЗЭН НЬ ХЭН БЭ?

	(Сургуулийн өмнөх насныханд зориулав)

	 

	 

	“БНМАУ-ын Ардын Боловсролын Яамны хэвлэл” Улаанбаатар хотноо 1980 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	БӨӨН БАЯР

	 

	Зуу-зуу илгээлтээр малчин болоод удаагүй байсан юм санж. Хонь хариулж яваад эрэг дор унтаж хоцорсон нэг хургыг анзааралгүй орхичихжээ. Хөөрхий хонь Зуу-зуугаас хургаа нэхээд гаравч оровч дагаж уйлаад салдаггүй гэнэ. Нялх амьтныг хээр ганцаарыг нь орхичихсон болохоор лав төөрч осгож үхэх байх. Үнэхээр аймаар муухай хэрэг шүү!

	Аз болж харин түүнийг нар жаргаагүй байхад мэдсэн нь яамай. Зуу-зуу Оюунтүлхүүр эгчтэйгээ утсаар ярьж хамаг үнэнээ нуулгүй хэллээ. Оюунтүлхүүр ч тэр дороо Улаанбаатараас онгоцоор хүрээд ирэх нь тэр. Ирэхдээ бас хоосонгүй гэж байгаа. Өөрийнхөө зохион бүтээсэн халаасанд багтдаг бяцхан телевизор авчирчээ.

	Дэлгэцэд уул тал, ганга жалга бүхэн ив илхэн. Гэтэл... өнөөх хургыг саарал чоно аль хэдийнээ үүрэндээ авааччихсан байх нь харагджээ. Чоно бэлтрэгүүддээ амьд хонь барих арга зааж өгөх гэж хургыг аваачсан нь маргаангүй хэрэг. Хүмүүс тэр хөөрхий амьтныг аврахаар даруйхан хөдөлцгөөжээ. Ашгүй хэмжигч багажууд ч чонын үүр чухам хаана байгааг яг таг зааж өгч гэнэ...

	Бөөн баяр! Далимд нь бас хоршоонд тушаах хэдэн чонын арьстай ч болдог байна. Тэр явдал бяцхан малчинд сүрхий сургамж болсон гэнэ лээ.

	 

	 

	УЯРУУЛАХ ДУУ

	 

	Зуу-зуу эх барьж авсан нялх хургаа эхэд нь амлуулах гэтэл гувшаа цанхир гэдэг ховдог хурга сэмхэн хөхчихсөн байжээ. Энэ бол яах аргагүй хулгай хийж байгаа хэрэг мөн. Ийм багаасаа шунахай зан сурвал том болоод яах бол? Түүний дутагдлыг заавал засаж хүмүүжүүлэх хэрэгтэй. Тийм биз дээ, хүүхдүүд ээ?

	Гэтэл гувшаа цанхирыг эх нь голчихсон юм байж л дээ. Аргагүй шүү дээ хөөрхий, өнчин амьтан юм чинь гувшилгүй яах вэ. Хэн түүнийг асрах хэрэг вэ?

	Мань Зуу-зуу магнитофоноо гаргаж гувшаа цанхирын эхийг уяруулах гэж өдөржин дуу хөгжим сонсгосон боловч... олигтой тус болсонгүй гэнэ.

	Гэтэл Оюунтүлхүүр эгч нь туслахаар ирлээ. Өнөөх гувшаа хурганыхаа сүүлэн дээр хужир түрхээд уянгат сайхан хоолойгоор тойглож гарлаа. Түүний тойглох дуунд мал сүрэг, байгаль дэлхий ер нь юм бүхэн уяран баясав. Нэг мэдэхэд, гувшаа цанхирын эх ч тааламжтайяа хивэн ивлэж, хургаа дахин дахин үнэртэн байснаа хөхүүлж эхлэв. Нүднээс нь ганц хоёр дусал нулимс ч унаж байгаа харагджээ. Оюунтүлхүүр:

	— За дүү минь! Эх мал жилбэгүй төллөхөөрөө ингэдэг юм. Хойтон хавар дахиад ийм явдал гаргахгүйн тулд хоёулаа энэ зун хонио тун сайн таргалуулъя гэж гэнэ.

	 

	 

	ТУГАЛ УНАСАН ХУРГА

	 

	Хар халзан хониноос гурван ихэр хурга гарчээ. Гэтэл хонь ерөөсөө үнээ шиг дөрвөн хөхтэй биш, одоо яана аа. Ядаж бүх хонь ихэрлэсэн болохоор түүнд туслах арга бүр ч байсангүй. Зуу-зуу «Энэ хургыг үрчилж аваач» гэж үнээнээс гуйлаа. Үнээ гуай ч яах вэ дуртай зөвшөөрчээ. Хурга ингээд үнээ гуайн «өргөмөл хүү» болж, хөөрхөн дүүтэй болсондоо тугал ч бас баяртай байж дээ.

	Гэтэл бас нэг сүрхий бэрхшээл гарчээ. Хурга намхан болохоор үнээний хөхөнд хэрхэн хүрэх билээ. Гэвч хүүхдүүд ээ, тусч сайхан сэтгэл байвал ямар ч бэрхшээлийг давж болдог юм байна шүү. Тугал хөөрхөн дүүгээ нуруун дээрээ унуулаад хөхөхөд нь тусалж гэнэ. Зуу-зуу тугалд баяр хүргэжээ.


ҮСТЭЙ ДЭЭЛИЙН ГАЙ

	 

	Мал эмнэлгийн түргэн тусламжийн тэрэг давхин ирж нэгдлийн тэжээл эмчилгээний цэг дээр яаруу ажил дэгдэж гэнэ. Хонин сууриас нэг «хүнд өвчтөн» авчирчээ. Зуу-зуу түүнийг эмч өвөө шиг чагнуураараа чагнаж нямбай гэгч үзэж шалгаад, «хатгаатай» гэж онош тогтоов. Хурга тэгээд зэргэлдээ саалийн фермээс ирсэн алаг тугалтай цуг нэг өрөөнд хэвтэж эмчлүүлэх болжээ. Зуу-зуу хөнгөн шуурхай эмчилж, эелдэг сайн асарсны хүчээр өвчин нь ч түргэн эдгэрлээ.

	Нэг өрөөний хоёрт хуучлах юм бишгүйдээ л гаралгүй яах вэ. Эвэрт найзын хүзүү сэрвээн дээр энд тэнд халцарч цоохортсоны учир бол... энэ ч яах вэ, ариутгал хийдэг эмийг муухай үнэртэй гээд ариутгалын угаалгад ороогүйн уршиг юм байж. Харин хурга өөрөө яагаад хатгаа авснаа нэгд нэггүй эргэцүүлэн бодож гарчээ. Учир нь ч түдэлгүй тодорхой болоод ирэх нь тэр. Хамаг хонь үсчинд очиж ноосоо авхуулаад наранд биеэ шарж, усанд шумбаж биеэ чийрэгжүүлдэг шүү дээ. Гэтэл тэр хурга «Үс зулгаана» гэж уйлагнаж байгаад ганцаархнаа «үстэй дээлтэйгээ» зуссанаас ийм болсноо сая мэджээ. Зуу-зуу ч түүнд энэ тухай уйгагүй зөвлөж сануулсан гэнэ лээ.

	 

	 

	ЧУЛУУ ТЭЭСЭН АНГИР

	 

	Зуу-зуу хонио таргалуулахаар алсын отор хийж зэгст бяцхан нуурын хөвөөнд зусаж байжээ. Тэр нуурт жил бүр хоёр ангир нисэн ирж жаргалтайяа ганганалдан зусаад, намар дөрвүүлээ болон буцна. Нуур ч гунигтай дүнсгэр хоцорно. Тун ч харамсалтай хэрэг шүү.

	Тэгвэл, усны шувууд нууртаа өвөлжиж болохгүй гэж үү. Төрсөн нутгаа жишим ч үгүй орхиод явчихдаг тэр муу занг нь засах ямар нэгэн арга бодож олохоор Зуу-зуу шийджээ. Тэгээд «Хойлог шувууны ходоодонд төрсөн газрынх нь чулуу байдаг юм. Намар усны шувуудыг дагаад халуун орныг зорин явчихмаар санагдавч эрдэнэ болсон чулууг нь элгэн биедээ тээж яваа болохоор төрсөн нутгаа орхин нисэж чаддаггүй юм гэнэ лээ» гэж өвөөгийнхөө ярьсан нэгэн домгийг гэнэт санаж гэнэ.

	Тэгээд Зуу-зуу ангирын үүрийг түвэггүй олжээ. Ангаахайнууд хөлийн чимээгээр гүрдгэр нарийхан хүзүүгээ нэг нэгнээсээ өрсөлдөн сунгаж эвэрлэг шаргал амаа ангалзуулан тэмүүлнэ. Идэш хоол авчирлаа гэж горьдоцгоож байгаа бололтой. Зуу-зуу аманд нь үйрмэг аарц хийх далимдаа уулнаас түүж ирсэн бяцхан цагаан үрэл чулуу нэг нэгийг өгч орхижээ.

	Хөөрхий нялх амьтад хойно аманд нь орсон бүхэн хоол мөн үү, биш үү гэдгийг хэрхэн мэдэх билээ дээ. Зуу-зуу түүнээс хойш өдөр бүр ингэж туршлагаа давтав. Тэр: «Биедээ хэчнээн л олон чулуутай болно, төрсөн нутагтаа төчнөөн л их хоргодно байх» гэж боджээ.

	Намар боллоо. Нэг өглөө Зуу-зуу нуур руу очиж харсан чинь нэг ч ангир алга байж гэнэ. Бүгд явчихжээ. Зуу-зуу «За яах вэ, хойтон жил би ёстой нэг уран арга бодож олно доо» хэмээн бодож хоцорсон юм гэдэг.

	 

	 

	ЭЦСИЙН НҮҮДЭЛ

	 

	Хавар боллоо. Усны шувууд төрөлх Хар-Ус нууртаа бас буцаад ирлээ. Гэтэл нуур байсан газар зах хязгаар нь үл харагдам том хот босчихсон байжээ. Зуу-зуу ахлагчтай байгаль хамгаалах нөхөрлөлийн багачууд тэдэнд гомдохооргүй сайхан нутаг олгожээ.

	Гэвч шувуунууд дассан нуураа үгүйлэлгүй яах вэ. Сүргийн ахлагч хашир хөгшин галуу бусдыгаа тайвшруулж:

	— Бухимдаад яах вэ. Намар болонгуут л буцна гэв. Шувууд намар болохыг хүлээгээд л байж, хүлээгээд л байж. Гэтэл бүр өвөл болчихсон байхад нуурт зун хэвээрээ л байх юм гэнэ. Шувуунууд сүүлдээ халуун орон руу буцахаа ч мартчихсан байна гэнэ. Тэр нуур жилийн дөрвөн улиралд дандаа зунаараа байдаг хиймэл нуур байсан юм байжээ.

	 

	 

	СЭНСТЭЙ ХУН

	 

	Хүүхдүүд ээ, та нар монгол ардын үлгэрт гардаг жигүүр нь гэмтсэн хунгийн тухай сайн мэднэ шүү дээ. Хөөрхий минь лав хөлдөж үхсэн байх гэж санаа зовж байсан биз.

	Тэгвэл би та нарт баяртай мэдээ дуулгах гэсэн юм. Зуу-зуу энэ зун хонио хариулж яваад тэр хунг нутгийнхаа нуураас олоод авсан гэнэ. Харин нэг гунигтай нь гэвэл Зуу-зуу түүнийг эмчилж эдгэрүүлэх гэж зунжин мэрийгээд нэг л бүтэлтэй болж өгөөгүй юм байх. Одоо яая даа байз. Хөөрхий тэр хунд туслах арга даан ч байхгүй гэж үү! Гэвч Зуу-зуу зорьсондоо хүрсээн. Хунгийн гэмтсэн далавчинд нэг бяцхан моторт сэнс залгаж өгч л дээ. Тэгээд л болоо! Харин тэр хун эргэж ирээ бол уу, яагаа бол! Лав ирсэн байх аа.

	 

	 

	ӨРӨВДМӨӨР АМЬТАН

	 

	Зуу-зуу ойд төөрсөн бяцхан янзага олжээ.

	— Битгий уйл. Би чамд ээжийг чинь олж өгье гэж тэр янзагыг аргадав. Тэгээд хэлсэндээ хүрч янзагыг хотод дагуулан очиж хүүхдийн паркт бүртгүүлэн пионеруудын асрамжид өгч гэнэ. Паркт харин янзага шинэ ээжтэй болжээ. Хотод амьдарч дасаагүй болохоор эхлээд түүнд эвгүй байсан боловч «Ээжийнхээ» дэргэд байхад янзага юунаас ч айх билээ дээ. Гэтэл янзаганы тэр ээж нь Зуу-зуугийн ур ухаанаар бүтсэн хиймэл согоо байсныг тэр огтхон ч анзаарсангүй. Үнэндээ янзагыг тэтгэсэн ээж нь чухам хэн бэ гэвэл Зуу-зуу л болж таарах нь ээ дээ.

	 

	 

	ГОЁЦГООСОН НЬ

	 

	Төлийн баяр дөхөх тутам малчны суурьт хөл хөдөлгөөн ихсэв. Баярын өдөр гоёхыг хүсэхгүй хэн байх билээ. Алсын оторт яваад саяхан ирсний нь бодож Зуу-зуу адуун сүргээ хамгийн түрүүнд дэллэжээ.

	— Бид адуунаас дутахгүй их хөөвөр өгдөг гэж үхэр сүрэг гоморхсон нь дэмий ч нэг атаархсан хэрэг биш байв. Гэхдээ л зөндөө их дэл сүүл өгдгөөрөө адуу тэднээс бас л илүү гарчихжээ. Ямаануудыг гоёход нь туслахаар сумын сургуулийн багачууд ирсэн гэнэ. Хүүхдүүд үнэт сайхан ноолуурыг нь самнаж аваад даарч магадгүй гэсэн ч юм уу хялгасыг нь хайчлалгүй орхив. Гэтэл.

	— Биднийг царай муутай гэж юм л бол хамгийн сүүлд ноослох юм гээд л тэмээнүүд гомдол гаргав гэнэ шүү. Гэвч том биетэй болохоороо арвин их ноос өглөө гэж магтуулсандаа тэмээнүүд гомдсоноо ч тэр дороо мартаад баярлацгаажээ. Зуу-зуу авсан бүх ноос ноолуураа гоё сайхан даавуу нэхүүлэхээр нэхмэлийн үйлдвэр рүү илгээжээ.

	— Ноос маань хөөрөх цаг болоогүй байдаг. Бид ч азгүй юм даа гэж хонь баахан уруу царайтай байж гэнэ. Гэвч хонины өвлийн гоёл тэртэй тэргүй үзэмжтэй болохоор баярын өдөр нэг их муухай харагдахгүй байх л даа.

	 

	 

	ЗАХИДАЛ ХҮЛЭЭСЭН ТУГАЛ

	 

	«Хангай» нэгдлийн төвд төлийн баяр болжээ. Баярын үеэр болсон спортын өдөрлөг олны сонирхлыг бүр ч их татав гэнэ. Залуу малчин Зуу-зуу энэ ажлыг хариуцсан юм байх. Түүний урилгаар Оюунтүлхүүр эгч нь онц сонирхолтой сурвалжлаг бичихээр бас ирсэн гэнэ.

	Холын зайн гүйлт эхлэх үеэр:

	— Би ер нь ямар ч уралдаан тэмцээнд орох эрхгүй юм уу! гэж охин унага гомдол гаргав.

	— Бокс тоглоход жингийн ялгавар баймаар юм гэж хурга бас л дурамжхан үглэж байлаа. Солби шар ботго бас гомдол гаргавал гаргах л байсан. Гэвч энэ удаа за яах вэ үзээд алдъя гэж бодсон ч юм уу дуугүй л байв. Ерөнхий шүүгч Зуу-зуу харин энэ саналыг харгалзан үзэж бүх уралдаан тэмцээнийг хэн бүхний санаанд тааруулан ямар ч будлиангүй явуулж чадсан юм байж.

	Зуун хурдан хүлгийн уралдаанд энэ удаа хүйсийн ялгаа гэж гадуурхалгүй охин унагыг оролцуулжээ. Гэтэл тэр, улсын наадамд түрүүлсэн удамт хурдан хээр дааганы дүү ухаа хонгор унаганаас ганцхан харайлтаар хоцорч барианд орон үзэгчдийн гайхлыг төрүүлжээ.

	Ботгонуудын уралдаан тусдаа явагдаж солби шар түрүүлсэндээ тун ч урамтай байлаа.

	Хаданд авирах тэмцээнд мэдээж хэрэг эрх цагаан ишиг уран чадвараараа шалгарсан л даа. Өндрийн харайлтад тахианы дэгдээхий, хүндийг өргөлтөд торой муугүй байсан юмсанж. Тэр хоёр үзүүлэх тоглолт хийлээ.

	Харин хурга, тугал хоёрт тохирох аятайхан спортын төрөл олдож өгөхгүй, шүүгчдийг жаахан тэвдүүлсэн гэнэ. Хувийн жингээр ойролцоо болохоор нь хургыг хөнгөн жингийн боксчдын тэмцээнд оруулж орхижээ. Гэтэл угаасаа бэлтгэл дасгал хийдэггүй нь илрэв. Хурга хэд хэдэн хүчтэй цохилт хийсэн боловч хэзээний овжин шаламгай болохоороо эрх цагаан ишиг өрсөлдөгчөө оноогоор давамгайлан ялжээ.

	Хамгийн сүүлд тугалуудын ээлж болов. Гэтэл тугалын мөргөлдөөнийг спортын ямар төрөлд хамааруулахыг шүүгч нар ч сайн мэдэхгүй байсан болохоор яльгүй маргаан гарсан гэнэ. Бөхийн спортын нэг төрөл гэж Зуу-зуу шууд батлав. Гэтэл Оюунтүлхүүр боксын төрөлд тооцсон байна билээ. Сэтгүүлдээ бичсэн сурвалжилгадаа ч энэ саналаа оруулсан байсаан.

	Хүүхдүүд ээ, та нар харин ямар саналтай байна? Энэ асуудлыг даруйхан шийдэх шаардлагатай байгаа учраас тугалд захидал бичиж туслахыг хүсье. Тугал түүний чинь уншихын хүслэн болоод байгаа байх.

	 

	 

	ЭЗЭН НЬ ХЭН БЭ?

	 

	Оюунтүлхүүр төл бойжилтын ажлын явцыг сурвалжилж яваад хээрээс нэг хурга олжээ. Энэ лав муу малчны л хийсэн ажил байж таарна. Ямар ч байсан эзний нь олж өгөх хэрэгтэй. Гэтэл төл гарзадсан ганцын төдий ч малчин байсангүй. Радиогоор зарлаад ч нэмэр болсонгүй. Ашгүй тэр үеэр нэгдлийн төвд баяр болж бүх малчид цугласан байж гэнэ.

	— Энэ хургыг хэнд чинь өгдөг юм билээ дээ? гэхэд:

	— Эмгэн бид хоёр олон жил хонь хариулахдаа нэгийг ч осолдуулж үзээгүй. Надад найдаж болно шүү! гэж баатар хоньчин Бат гуай өгүүлэв.

	— Манайх мянгад ганцхан хонь дутуу байгаа юмсан гэж аварга төлчин Ананд гуай учирлав. Бүгдээрээ л тэр үнэт бэлгийн эзэн болохыг хүсжээ.

	Гэтэл ганцхан Зуу-зуу л олны ард дув дуугүй суугаад байж. Нүүр нь яльгүй улайсан байлаа.

	— Ихэр гарсны нь мэдсэнгүй... гэж тэр дутагдлаа шударгаар хүлээжээ.

	Үнэхээр саяын хургатай ялгахын аргагүй адилхан бас нэг хурга тэднийд байж гэнэ.

	 

	 

	АГСАН ТАВЬСАН НЬ

	 

	Зуу-зуугийн хариуцсан суурьт нэг эрх цагаан ишиг байдаг байжээ. Эрх цагаан нэг өдөр гэрийн хаяагаар бөөрөөрөө унасан шилтэй архи цухуйж байхыг хараад:

	— Энэ ер нь тэгж их дурлаад байхаар хэр зэргийн сайхан эд байдаг юм бол? гэж бодоод сонирхон долоож үзэв. Дахиад нэг долоогоод үзэж. Долоосоор байгаад... бүр согтож орхижээ. Эрх цагаан тэгээд дайралдсан болгондоо агсан тавьж гарчээ. Мод хараад:

	— Чи муу бас зам бөглөөд байх санаатай юу! гэснээ хэд сайн мөргөөд авч. Толгой нь эргээд тэсгэлгүй өвдөхөөр нь тэгсэн ч юм уу цаашаа сажлан алхаж яваад чоно гуайтай дайралдаад:

	— Ярзайсан гайхал минь, чамаас бас айна гэж бод оо юу? Дүүрээгээ дэлбэ мөргүүлэхээс өмнө зайл. Хохь чинь шүү! гэж гэнэ.

	Яг энэ үеэр эрж явсан Зуу-зуу түүнийг авраагүй бол... юу болох байсныг бүү мэд.

	 

	 

	ХУЛГАР БОЛСНЫ УЧИР

	 

	Хэзээ ч юм бэ нэг л зун юм байх. Зуу-зуу Оюун-түлхүүрээр заалгаж байгаад юм нэхэж сурчээ. Гэтэл эрх цагаан ишиг залхуураад юу ч сурсангүй. Бас тэгээд жаахан сахилгагүй гэнэ. Уран нэхэгч Зуу-зууд ботго хурга хоёр ноос, тугал унага хоёр хөөвөр хялгас бэлэглэжээ. Ноолуурын хувьд бол өөрт нь зөндөө байгаа юм чинь санаа зоволтгүй байлаа.

	Зунжин уйгагүй ажилласны ачаар Зуу-зуу нэлээд олон хувцас нэхэж амжив гэнэ. Хурганы ноосоор ботгонд тохош, унаганд тохом хийж өгөв. Ботгоны ноосон нэмнээг тугалд, элгэвчийг хурганд бэлэглэхэд үйлэнд уран найздаа тэдний баярласныг яана. Үлдсэн ноосоор нь эрх цагаанд сайхан бээлий хийж өгчээ. Удсан ч үгүй өвөл ч боллоо. Тун айхавтар хүйтэн өвөл байв. Өвлөөс өрсөн хийж авсан дулаан хувцасныхаа ачаар Зуу-зуу даарахын зовлон үзсэнгүй. Харин эрх цагаан ишиг нэлээн сандарсан гэдэг. Тэр, хөөрхөн хоёр чихээ хөлдөөчихжээ. Хүүхдүүд ээ, хааяа нэг хув ишиг байдгийн учир тэр байж мэдэх юм шүү.

	 

	 

	ОЙЧСОН ОНГИРОО

	 

	Зуу-зуу эрх цагаан хоёр зуныхаа амралтаар эх орноороо тойрон аялал хийхээр явж гэнэ. Оюунтүлхүүр өгч нь тэр хоёрт нэг хөөрхөн машин хийж өгсөн юм байж. Сонирхолтой аялалд баярлаж хөөрсөндөө ч тэр үү эрх цагаан:

	— Чи ер нь над шиг юм юманд овсгоотой байвал зүгээр шүү. Би бол хаданд авирах мастер, бас акробатчин, гимнастикийн спортод муугүй гэж байгаа. Эр зориг их чухал даа! гэж гайхуулан ярьж явж гэнэ.

	Гэтэл яг энэ үеэр машин нь том чулуунд тээглэж гэнэт онхолдоогүй бол ч тэр хоёрт золгүй явдал тохиолдохгүй байсан биз. Азаар харин хэн нь ч бэртэж гэмтээгүй нь яамай шүү. Зуу-зуу гэнэт сэхээ авч найзыгаа яагаа бол гэж санаа зовон хартал:

	— Амь авраарай! Машинд даруулчихлаа, бушуулаарай! гэж бачим муухай дуугаар уйлагнан хашхирч байв. Гэтэл нэг их сүйд болмоор ч юм болоогүй байж л дээ. Эрх цагаан ердөө л Зуу-зуугийн нөмөрч явсан зузаан ноосон алчуурт даруулчихсан тийчилж хэвтсэн гэдээг.

	 

	 

	ЭЗЭН МУУТАЙ «НҮДЭНХҮҮ»

	 

	Зуу-зуугийн буй болгосон «Говь гурван сайхан» үүлдрийн ямаан сүрэг дотор бидний хэзээний танил эрх цагаан амьдардаг байж л дээ.

	Эрх цагаан бас ч муугүй зохион бүтээгч гэж байгаа. Түүний хийсэн шинэ маягийн «Нүдэнхүү» гэдэг аппарат олны сонирхлыг их татдаг байжээ. Хотны захад чив чимээгүй дүнсийж байдаг хуучин мануухай одоо албанаасаа чөлөөлөгдсөн хэрэг шүү дээ. Яагаад гэвэл хотонд чоно гэтвэл «Нүдэнхүү» дор нь дохио өгнө. Яг л радио локатор гэсэн үг. Гэвч хоточ Банхар хэзээний хашир болохоороо бас яаж мэдэх вэ гэж сонор сэрэмжтэй унтдаг хэвээрээ л дээ. Ийм сайхан юм хийсэн эрх цагааныг магталгүй ч яах вэ.

	Харин шинийг санаачлагч маань сүүлдээ жаахан эвгүй зан гаргадаг болсон юм байх. Магтаалд ташуурсан л хэрэг. Сүргээсээ салж захлан ихэмсэг явдаг болсон гэнэ. Тэр ч байтугай хазаарын сур, эмээлийн ганзага мэт дэл сул юм байвал тэсгээдэггүй болж. Эзгүй гэрт гүйж ороод хувинтай айраг асгачихсан, аарцны уут цоо хивчихсэн удаа ч бий. Шөнө хүртэл хотны захад унтдаг болжээ.

	Зохион бүтээгч гуай нэг удаа гэрийн хаяанд тавьсан төмпөнтэй аарцны шар уснаас баахан хүртэж орхиж. Нэлээн согтсон юм байлгүй, «Нүдэнхүү» аппаратаа ажиллуулахаа мартчихсан юм гэнэ. Гэтэл ядаж тэр шөнө хотонд нь боохой оржээ. Мэдээж хэрэг, чоно тийм аятай завшааныг яаж дэмий өнгөрүүлэх билээ дээ.

	Өглөө босохноо хөөрхий эрх цагаан ор сураггүй алга болчихсон байв гэнэ.

	 

	 

	ГОДРОЙТСОН ЧОНО

	 

	Чоно хоттой хонь руу гэтэж яваад малчны соргог хүүхдүүдэд хөөгдөж арай чүү амь гарчээ. Бүтэлгүй хэрэг таригч маань дэмий л атаархан: «Хүн хурдан морь унаад нисэх мэт давхиж чадах юм. Зуу-зуу хүртэл хөдөө ирээд удаагүй мөртөө энэ эрдмийг бас сурчихсан байна. Би ер нь тийм болъё байз. Хүмүүс ч надаас айх биз. Ерөөсөө л нэг унаатай болж авдаг хэрэг ээ» гэж бодож дээ. Тэгээд үнэгнээс зөвлөгөө авахаар очив гэнэ. Гэтэл тэр хөгшин үнэг:

	— Чамд хандгай л таарна, гэж айлдлаа. «Мэргэн» шар үнэг бас эмнэг догшин морьдыг хүүхдүүд хэрхэн номхруулж байгааг харуулсан зурагтай ном үзүүлж байгаад гайгүй сайн заавар өгч гэнэ.

	Чоно тэгээд хандгай гуай ус уухаар ирдэг зөрөг дээр модны мөчир дээр суугаад отож гарав. Хандгай ч сэжиг авсан янзгүй тайван алхалсаар ирж явна гэнэ. Чоно ч гэтэж гэтэж, гэнэт үсрэн нуруун дээр нь мордоод авч. Цочсон хандгай тэнхээ мэдэн туйлж, өнөө муу чоныг тархиараа газар хатган годройттол нь шидэж орхисон гэнэ. 

	Зуу-зуу болон түүний найзууд шиг сайн санаатай ажилсаг хүүхдүүдийг бол арай тэгэхгүй байсан л даа.

	 

	 

	ЗОХИОГҮЙ БАГ

	 

	Зуу-зуу «Хангай» нэгдэлд илгээлтээр очиж малчин болсныхоо дараахан хөдөө нутагт анх удаа тохилог сайхан зоопарк санаачлан байгуулжээ. Бүх амьтад тэнд зугаатай сайхан амьдрах болсон гэнэ. Гэтэл ганцхан чоно л хээр хөдөөгөөр тэнэж явдаг байв. Эцэстээ бүр ганцаардан ядраад:

	— Түй, та нар тэгж л бай. Эв нэгдлийг чинь бусниулна даа! гэж хорсолтойгоор занаж явдаг болжээ.

	Нэг өдөр хээр хэвтсээр байгаад өгөрч орхисон аргалын эвэр олж баг хийж өмсөөд гэмгүй царайлсаар хүрч очжээ. Үдийн халуун нар төөнөж байсныг ч хэлэх үү, тэр өдрийн жижүүр хийж суусан өвгөн шар шувууны нүд муудсаныг ч хэлэх үү нарийн сайн шалгаж чадаагүйг нь далимдуулаад нэвтэрч орхижээ.

	Аргал гуай тэр үед дэлхийн үзэсгэлэнд оролцохоор яваад эзгүй байсан юм гэнэ. Удсан ч үгүй зоо паркт урьд нь ер гарч байгаагүй эвгүй хэрэг гардаг болжээ. Агуулахаас байсхийгээд л мах алга болчхоод байх болжээ. Нэрт мөрдөн байцаагч Банхарт нэг ярвигтай ажил ийнхүү нэмэгдлээ. Мөрийг нь мөшгөөд үзэхээр аргалын суудаг байранд л тулж ирнэ. Мах огт амсдаггүй аргал авмааргүй л юм даа!?

	Гэтэл нэг өдөр эргүүлийн албаны дарга Заан гуай Банхарыг дагуулан явж байтал... шинэхэн цасан дээр дурайтал гарсан нэг мөр тэр хоёрын анхаарлыг өөрийн эрхгүй татлаа. Тэгнэ ээ тэр! Өнөөх мөрийг мөшгөн явсаар агуулах руу ормогцоо бузар хэрэг таригчийг яг хулгай хийж байхад нь бариад авч гэнэ.

	Даргар эвэрт гайхал мултран зугтах гэж цовхчиж байхдаа өмссөн багаа унахыг ч мэдсэнгүй. Өнөөх даргар эвэртэй том багийн цаанаас хэн гарч ирсэн гэж санана аа! Уршигт муу чоно огт гэмгүй хөөрхий аргал гуайн нэрийг хэчнээн их гутаав даа! Одоо л бүгдэд ойлгомжтой боллоо.

	Түүнийг Зоопаркийн захирал Зуу-зуу яггүй хатуу шийтгэсэн гэнэ лээ. Мэхт мэхэндээ гэдэг энэ дээ!

	 

	 

	БОРЦ, БАС НЭГ БОРЦ...

	 

	Өлсөж гуринхалсан чоно тэнэж яваад оторчны намаржаан дээрээс лаазтай юм олжээ. Бөөрөн дээр нь наасан хонины зургийг хараад:

	— Ха ха, энэ ч лав хонины тарган мах байж таарна гэж тун ч их баярласан юм байх. Гэтэл түүнээ онгойлгох гэж ядаж байгаад шүдээ булгалчхаж гэнэ. Тэгэхээр нь эрүүгээ томоо гэгчийн даавуугаар боож аваад гахай гуайд очиж:

	— Миний шүд өвдөөд... ёо ёо? Та үүнийг хүчирхэг хоёр соёогоороо онгойлгож өгөөч гэж гуйв. Тусч гахай лаазны тагийг цоо хатгаад орхитол махир хоёр соёо нь нааш ч үгүй, цааш ч үгүй гацчих нь тэр ээ. Гэтэл өөдгүй санаатай чоно хөөрхий гахайд туслах битгий хэл сэмхэн зайлж одсон гэнэ. Хазах шүд ч үгүй болж арга нь тасарсан чоно тэгээд нүүдлийн зам даган шогшиж гарчээ. Яагаад гэвэл, нүүдлийн зам дээрээс ядаж мөлжсөн яс ч болов олдож магадгүй гэж амьхандаа горьдсон хэрэг л дээ. Тэр нь ч оножээ. Мань чоно зам дээрээс нэг борц олж тун ч их баярлажээ. Дахиад жаахан шогшиж явтал бас л нэг борц хэвтэж байна гэнэ. Дахиад л нэгийг олж. Ийнхүү явсаар байгаад хоньчны өвөлжөөн дээр хүрээд ирчихсэн юм байж. Тэгээд чоно «Ер нь хоттой хонь руу гэтэж, хоточ нохдод боорлуулж байснаас айлын бараа ухсан нь дээр юм байна» гэж бодон шөнө болгож байгаад пинд нь сэмхэн гэтэж ороод баахан мах авч баярлан гарах гэтэл занганд орчих нь тэр ээ. Чоныг ингэж мэхлэх аргыг урьдаас бодож олсон Зуу-зуу дооглон инээж

	— Чоно гуай минь томоотой л байж үзээрэй! гэж ёжтой нь аргагүй хэлээд амыг нь зууртал эр хар сураар ногтолчихсон юм гэнэ лээ.

	 

	 

	БОТГОНД ХАРГАНА ЗӨӨЛӨН

	 

	Ботго яаж өргөстэй харгана идэж чаддаг юм бол оо? Аягүй бол аман дотроо тусгай аппараттай байх. Тэр нууцыг нь сэмхэн мэдэж аваад би бас түүн шиг тэсвэр хатуужилтай болж Зуу-зууд магтагдъя байз гэж эрх цагаан ишиг боджээ. Нууцыг нь тайлчих санаатай хэдэн өдрийн турш оролдоод ер юм олж мэдэж чадсангүй. Эрдэмтэн эрх цагаан гуайн ийнхүү их ажилтай байдгийн учрыг нэг өдөр Ботго өөрөө санамсаргүй сонсоод:

	— Иш найз минь! Нууцсаад байх юу байх вэ дээ. Хэрэгтэй цагт ийм өргөстэй харганаар ч болов өл залгаж байгаад бусдад туслахад бэлэн байх гэж л энэ шүү дээ гэж гэнэ.

	 

	 

	УУЛЫГ УТСААР ХӨТӨЛНӨ

	 

	Зуу-зуугийн очсон суурьт нэг эмнэг тором, бас нэг даага, эр бяруу гурав байж гэнэ. Даагыг уналгад, тормыг эдэлгээнд, бярууг тэргэн сургах үүрэг авчээ. Амласан ёсоороо даагыг сургаж номхон морь болгожээ. Бяруу ч тэрэгний сайн шар болов. Гэтэл тором их догшин юм гэнэ. Ногтолж аваад тохош тохож мордтол туйлж тонгочиж гарчээ. Зуу-зуу ч тогтож чадалгүй уначихжээ. Их ч өвдсөн юм байх. Тором биеэ тоож:

	— Даага бяруу хоёрыг бодвол би уул шиг өндөр, баавгай шиг бяртай болохоор Зуу-зуу намайг яаж дийлэх вэ дээ. Дийлдгээрээ даага бяруу хоёроо л ноолж сууг гэж ярьж явдаг болж гэнэ.

	Гэтэл Зуу-зуу түүнийг эрхэндээ оруулах аргыг аль хэдийнээ олчихсон байлаа. Торомны өнөөх өндөр хамрыг буйллачхаад бурантгаар дуртай зүгтээ залах болов. Хамар нь өвдсөн Тором яаж ч чадалгүй номхорчээ. Уулыг утсаар хөтлөх гэдэг монгол ардын оньсого түүнээс гарсан юм биш байгаа даа.

	 

	 

	ГАВЬЯА

	 

	Ухна ишгэнд өдөр бүр бяр амтагдаад байх болжээ. Холхон явж гавьяа байгуулж алдар нэрээ дуурсгамаар санагдаад болдоггүй гэнэ. Хамт чоно авлая гэж найз бухан бярууг ятгав. Бяруу ч хийх юмаа олж цөхөж суусан тул дуртай зөвшөөрчээ.

	Тэр хоёр үүгээр түүгээр тэнэж яваад хог новш дотроос эртний сэлмэн эвэрт баатрын хэрэглэж байсан сэлэм, дуулга мэт өөрт тун хэрэг болмоор зүйл олж авав гэнэ. Далай хааны тушаалаар далан чонын арьс олж ирэхээр явж байхдаа хэрэглэж байсан чонын гэдэс арилгадаг шүүр хүртэл олдсонд тэр хоёр бүр ч их баярласан гэнэ. Өвлийн бэлтгэл хийж өдөржин завгүй байсан Зуу-зуу:

	— Анчид одоо чоныг намнасаар байгаад үгүй хийчихсээн. Харин та хоёр жаахан мангир даршилж авах юм биш үү гэхэд ухна ишиг:

	— Тэгж биеэ зовохоо ч больё. Тэртэй тэргүй эзэд маань нуруу нуруугаар өвс буулгаад өгчихнө гэж гэнэ.

	Ухна ишиг бухан бяруу хоёр яваад л байж, яваад л байж. Чоно огт дайралдсангүй гэнэ. Сүүлдээ ядарч буцдаг ч юм бил үү дээ гэцгээж явснаа нэг агуй олжээ. «За даа энд лав чоно байгаа шүү» гэж бодоцгоожээ. Үнэхээр ч тэр агуйд өнгөрсөн хавар нийтийн авлалт хийх үеэр арай чүү амьд гарсан ганц муу бэлтрэг толгой хоргодмор болж үлдсэн юм санж.

	Бэлтрэг тэр хоёроос ухаангүй айж агуйнхаа мухарт шигдэн бүлтгэнэж байж гэнэ. Гэтэл мань хоёрын хэн нь ч зүрхэлж орж чадсангүй. Ухна ишиг өвдөг чичирч байгаагаа нуусхийн:

	— Надаас арай бяртайгаараа чи эхэлж орно байгаа хө гэж ятгав. Бяруу бас нэрэлхэж:

	— Найз нь багтахгүй юм шиг байна. Чи намайг бодвол овжин шүү дээ гэж нөгөөхөө онгируулах гэж ядав гэнэ.

	Тэр хоёр ийнхүү шивнэлдэж байтал агуй дотроос:

	— Хэн бэ? гэж доройхон гонгинох дуулдав.

	— Бид хоёр сумын хоршоонд зуун чонын арьсны гэрээтэй явж байгаа юм аа, гэж бухан бяруу өгүүлэв. Тэгснээ жаахан зориг орж хоолойгоо зассанаа:

	— Намайг бардам түрэмгий баатар гэдээг гэхэд ухна ишиг яаж таг дуугүй байх вэ гэж бодсоноо:

	— Миний багын алдар цолыг... гээд түгдрэн ээрч:

	— Сэлмэн эвэрт Сэнгэ баатар гэдээг гэж хэлэх гэсэн боловч Сэ-сэ- эл... гээд цааш нь дуугарч чадсангүй хоолой нь зангираад таг болчхож гэнэ.

	Энэ үеэр агуйн амсраар арзгар урт соёотой, ангайсан том ам цухуйв. Гэтэл нэг мэдэхэд ухна ишиг тээр хол улаан тоос босгосоор ум хумгүй зугтаж яваа харагджээ. Өнөөх чонын гэдэс арилгахаар авч гарсан шүүрээ ч орхичихсон байлаа. Бухан бяруу ч хойноос нь хар хурдаараа харайлгаж гарлаа. Бэлтрэг тэр хоёрыг мэхэлж дөнгөснөө мэдээд:

	— Сүрхий ч анчид бол доо! гэж энэ зуны турш инээгээгүйгээрээ нэг инээжээ. Бүр элгээ хөштөл шоолон инээжээ.

	Ухна ишиг, бухан бяруу хоёрыг буцаж ирэх үед аль хэдийнээ цас орчихсон байж. Хоорондоо бас муудалцаж:

	— Чамаас л болсон. Уран нарийн аргаар чоныг айлгах байсан юм гэж ухна ишигний цэцэрхэхэд:

	— Чи л өөрөө гав ганцаарыг минь орхиод зугтаагүй бол... түүний гэдсийг хага мөргөх байсан гэж бухан бяруу зэмлэв.

	Энэ хооронд Зуу-зуу зөндөө их дарш бэлдчихсэн байлаа. Өвөл түүний түүсэн дарш бүгдийн аминд оржээ.

	— Чи ёстой гавьяа байгууллаа гэж Оюунтүлхүүр түүнийг магтан эрхлүүлжээ.

